
Монгол Улсын Их Хурлын 2021 оны намрын ээлжит чуулганы
Ёс зүй, сахилга хариуцлагын байнгын хорооны 

12 дугаар сарын 30-ны өдөр /Пүрэв гараг/-ийн 
хуралдааны товч тэмдэглэл

Ёс зүй, сахилга хариуцлагын байнгын хорооны дарга Б.Бат-Эрдэнэ ирц, хэлэлцэх асуудлын дарааллыг танилцуулж, хуралдааныг даргалав.
Хуралдаанд ирвэл зохих 10 гишүүнээс 6 гишүүн хүрэлцэн ирж, 60.0 хувийн ирцтэйгээр хуралдаан 13 цаг 36 минутад Төрийн ордны “Жанжин Д.Сүхбаатар” танхимд эхлэв.
Чөлөөтэй: Ш.Адьшаа, Б.Баярсайхан, С.Бямбацогт, Б.Энхбаяр.
Нэг.“Монгол Улсын Их Хурлын гишүүний ёс зүйн дүрмийг шинэчлэн батлах тухай” Улсын Их Хурлын тогтоолын төсөл /Улсын Их Хурлын гишүүн Б.Бат-Эрдэнэ нарын 4 гишүүн 2021.03.24-ний өдөр өргөн мэдүүлсэн, эцсийн хэлэлцүүлэг/
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Д.Нарантуяа, мөн газрын Байнгын хорооны асуудал хариуцсан хэлтсийн Ёс зүй, сахилга хариуцлагын байнгын хороо хариуцсан ахлах зөвлөх Х.Энэбиш, референт Ц.Энх-Амгалан нар байлцав.

Төслийг эцсийн хэлэлцүүлэгт бэлтгэсэн талаар ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн Д.Тогтохсүрэн танилцуулав.
Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 
Нэгдсэн хуралдаанаар анхны хэлэлцүүлэг явуулах үед төслийн зарим заалтыг гүйцээн боловсруулах чиглэлийг хуралдаан даргалагчаас өгсний дагуу санал хураалт явуулав.

Б.Бат-Эрдэнэ: Улсын Их Хурлын гишүүн Д.Тогтохсүрэн, С.Одонтуяа, М.Оюунчимэг, Ш.Раднаасэд, Ж.Сүхбаатар /цаашид “Ажлын хэсэг” гэх/ нарын гаргасан, Төслийн 4 дүгээр зүйлийн 4.5, 4.6, 4.8, 4.10, 4.13 дахь хэсгийг доор дурдсанаар өөрчлөн найруулах:

“4.5.Гишүүн бүрэн эрхийн хугацаанд эцэг, эх, төрсөн ах, эгч, дүү, гэр бүлийн гишүүн, хамтран амьдрагч, эхнэр /нөхөр/-ийн эцэг, эх, төрсөн ах, эгч, дүүг төрийн байгууллагын ажил, албан тушаалд томилуулах санал болгохыг хориглоно.

4.6.Гишүүн бүрэн эрхийн хугацаанд хуульд зааснаас бусад тохиолдолд иргэн, хуулийн этгээдээс хандив, мөнгөн хөрөнгө, шан харамж гаргахыг зуучлах, санал болгохыг хориглоно.

4.8.Ажил үүргийн дагуу олж авсан мэдээ, мэдээллийг хувийн хэрэгцээнд ашиглахгүй байх, бусдад ашиглуулахыг хориглоно.

4.10.Бүрэн эрхээ хэрэгжүүлэхдээ өөрийн нэр хүнд, эрх мэдлийг ашиглан үнэт цаас, эд хөрөнгө олж авах, давуу эрх эдлэх, бусдад давуу байдал олгох үйл ажиллагаа явуулах, аливаа этгээдэд нөлөөлөхийг хориглоно.

4.13.Хэлэлцэж байгаа асуудал нь ашиг сонирхлын зөрчил үүсэхээр бол гишүүн энэ тухай хуралдаан даргалагчид урьдчилан мэдэгдэж, санал хураалтад оролцохоос сайн дураараа татгалзана.” гэсэн саналыг дэмжье гэсэн санал хураалт явуулъя. 

Зөвшөөрсөн:
  6

Татгалзсан: 

  0

Бүгд:


  6
100 хувийн саналаар дэмжигдлээ.
Байнгын хорооноос гарах танилцуулгыг Улсын Их Хурлын гишүүн Б.Бат-Эрдэнэ Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 13 цаг 45 минутад хэлэлцэж дуусав.


Байнгын хорооны хуралдаанаар 1 асуудал хэлэлцэв.
Хуралдаан 9 минут үргэлжилж, 10 гишүүнээс 6 гишүүн хүрэлцэн ирж, 60.0 хувийн ирцтэйгээр 13 цаг 45 минутад өндөрлөв.

Тэмдэглэлтэй танилцсан:

ЁС ЗҮЙ, САХИЛГА ХАРИУЦЛАГЫН 
БАЙНГЫН ХОРООНЫ ДАРГА                                           Б.БАТ-ЭРДЭНЭ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


                   Д.УЯНГА
МОНГОЛ УЛСЫН ИХ ХУРЛЫН 2021 ОНЫ НАМРЫН ЭЭЛЖИТ ЧУУЛГАНЫ
ЁС ЗҮЙ, САХИЛГА ХАРИУЦЛАГЫН БАЙНГЫН ХОРООНЫ 

12 ДУГААР САРЫН 30-НЫ ӨДӨР /ПҮРЭВ ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Бат-Эрдэнэ: Байнгын хорооны эрхэм гишүүдийн энэ өдрийн амгаланг айлтгая. Дэлхийн эрүүл мэндийн байгууллага, Засгийн газар, Улсын онцгой комисс, мэргэжлийн байгууллагуудаас ковид-19 цар тахлын онцгой нөхцөл байдалтай холбогдуулан гаргасан зөвлөмж шийдвэрийг баримтлан Байнгын хорооны гишүүд танхимаар хуралдаанд оролцож байна. 
Байнгын хорооны гишүүдийн олонх хүрэлцэн ирсэн тул Ёс зүй, сахилга хариуцлагын байнгын хорооны 2021 оны 12 дугаар сарын 30-ны өдрийн хуралдаан нээснийг мэдэгдье. Их Хурлын чуулганы хуралдааны дэгийн тухай хуулийн 11.6-д заасны дагуу хуралдааны ирцийг гишүүний сонгогдсон тойрог, нэрээр нь хуралдаанд хүрэлцэн ирсэн гишүүн, хүндэтгэн үзэх шалтгаанаар хуралдаанд хүрэлцэн ирээгүй гишүүн, хуралдаан тасалсан гишүүн гэсэн дарааллын дагуу танилцуулна. Хуулийн дагуу ирцийг танилцуулъя. 
Ш.Адьшаа гишүүн 16 дугаар тойрог, Х.Баделхан гишүүн 2 дугаар тойрог ирсэн, Б.Баттөмөр гишүүн 19 дүгээр тойрог хүрэлцэн ирсэн, Б.Бейсен гишүүн 2 дугаар тойрог хүрэлцэн ирсэн, С.Бямбацогт гишүүн 16 дугаар тойрог Ховд аймаг гадаадад томилолттой байгаа. Жамъянгийн Мөнхбат Төрийн байгуулалтын байнгын хорооны дарга, Улсын Их Хурлын гишүүн Архангай аймаг 1 дүгээр тойрог ирсэн байна. Л.Энх-Амгалан Хөвсгөл аймаг 17 дугаар тойрог хүрэлцэн ирсэн. Б.Энхбаяр гишүүн Улаанбаатар хот 22 дугаар тойрог орон нутагт томилолттой. Б.Энхбаяр гишүүн. Б.Баярсайхан гишүүн АНУ-д томилолттой байгаа. Хуралдааны дэгийн тухай хуулийн 11.6-д заасны дагуу хуралдааны ирцийг танилцуулж дууслаа. 
Байнгын хорооны хуралдаанаар хэлэлцэх асуудлыг танилцуулъя. Хэлэлцэх асуудал Монгол Улсын Их Хурлын гишүүний ёс зүйн дүрмийг батлах тухай Улсын Их Хурлын тогтоолын төслийн эцсийн хэлэлцүүлгийг хийнэ. Улсын Их Хурлын даргын 2020 оны 45 дугаар захирамжаар байгуулагдсан ажлын хэсгийн өргөн мэдүүлснээр. Хэлэлцэх асуудлаар саналтай гишүүн байна уу? Алга байна. Хэлэлцэх асуудалдаа оръё. Монгол Улсын Их Хурлын гишүүний ёс зүйн дүрмийг шинэчлэн батлах тухай Улсын Их Хурлын тогтоолын төслийн эцсийн хэлэлцүүлгийг хийе. 
Ажлын хэсгийн бүрэлдэхүүнийг танилцуулъя. Улсын Их Хурлын даргын 2021 оны 5 дугаар сарын 04-ний өдрийн 32 дугаар захирамжаар Монгол Улсын Их Хурлын гишүүний ёс зүйн дүрмийн төслийг хэлэлцүүлэгт бэлтгэх үүрэг бүхий ажлын хэсгийг Улсын Их Хурлын гишүүн, Улсын Их Хурлын дахь Монгол Ардын намын бүлгийн дарга Дуламдоржийн Тогтохсүрэн ахалж гишүүдэд Улсын Их Хурлын дэд дарга Ардчилсан намын бүлгийн гишүүн, Улсын Их Хурлын гишүүн Салдангийн Одонтуяа, Улсын Их Хурлын гишүүн, Нийгмийн бодлогын байнгын хорооны дарга Мөнхөөгийн Оюунчимэг, Улсын Их Хурлын гишүүн Шатарбалын Раднаасэд, Улсын Их Хурлын гишүүн Жамъянхорлоогийн Сүхбаатар нарын гишүүд ажилласан. 
Монгол Улсын Их Хурлын гишүүний ёс зүйн дүрмийг батлах тухай Улсын Их Хурлын тогтоолын төслийн ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн Дуламдоржийн Тогтохсүрэн танилцуулна. Таныг танилцуулга хийхийг урьж байна. 
Д.Тогтохсүрэн: Байнгын хорооны дарга, эрхэм гишүүд ээ, 
Улсын Их Хурлын гишүүн Б.Бат-Эрдэнэ, С.Ганбаатар, Ганибал, Энх-Амгалан нараас 2021 оны 3 дугаар сарын 24-ний өдөр Улсын Их Хуралд өргөн мэдүүлсэн Монгол Улсын Их Хурлын гишүүний ёс зүйн дүрмийг шинэчлэн батлах тухай Улсын Их Хурлын тогтоол, дүрмийн төслийн анхны хэлэлцүүлгийг 2021 оны 12 дугаар сарын 23-ны өдрийн Улсын Их Хурлын нэгдсэн чуулганаар хийж, төслийг эцсийн хэлэлцүүлэгт бэлтгүүлэхээр Ёс зүй, сахилга хариуцлагын байнгын хороонд шилжүүлсэн.
Ажлын хэсгийн хурлыг 2021 оны 12 дугаар сарын 27-ны өдөр хийж, чуулганы нэгдсэн хуралдаанаар төслийн анхны хэлэлцүүлэг явуулах үед хуралдаан даргалагчаас Монгол Улсын Их Хурлын чуулганы хуралдааны дэгийн тухай хуулийн 42 дугаар зүйл 42.2.1-д заасны дагуу төслийн 4.5, 4.6 дахь хэсгийг гүйцээн боловсруулах, мөн төслийн 7.4 дэх хэсгийг найруулгын шинжтэй засвар хийх зэрэг чиглэл өгсөн тул төслийн холбогдох заалтаар зарчмын зөрүүтэй нэг санал бэлтгэн төслийн агуулга, зарчмыг алдагдуулахгүйгээр үг хэллэг, найруулга, нэр томьёо жигдлэх зэрэг засвар өөрчлөлтийг хийж, төсөлд нэмж тусган төслийн эцсийн хувилбарыг та бүхэнд тараасан болно. 
Байнгын хорооны дарга, эрхэм гишүүд ээ, 

Монгол Улсын Их Хурлын гишүүний ёс зүйн дүрмийг шинэчлэн батлах тухай Улсын Их Хурлын тогтоолын төслийн эцсийн хувилбарын төсөл, эцсийн хэлэлцүүлэгт бэлтгэсэн талаарх ажлын хэсгийн танилцуулга болон зарчмын зөрүүтэй саналыг хэлэлцэн шийдвэрлэж өгөхийг та бүхнээс хүсье. Баярлалаа. 
Б.Бат-Эрдэнэ: Дуламдоржийн Тогтохсүрэн гишүүнд, ажлын хэсгийн ахлагч танд баярлалаа. Эцсийн хэлэлцүүлэгт бэлтгэсэн төсөл болон тогтоолын төслийн эцсийн хэлэлцүүлэгт бэлтгэсэн тухай танилцуулгатай холбогдуулан асуулт асуух гишүүд байна уу? Алга байна. Гишүүд асуулт асууж, хариулт авлаа. Баттөмөр даргад баярлалаа. 
Нэгдсэн хуралдаанаар анхны хэлэлцүүлэг явуулах үед тухайн зарчмын зөрүүтэй саналын томьёоллоор санал хураалт явуулахгүйгээр Улсын Их Хурлын даргаас уг асуудлыг гүйцээн боловсруулж хуулийн төслийн зүйл, хэсэг, заалттай уялдуулахаар Байнгын хороонд шилжүүлсэн. Энэ асуудлаар санал хураалт явуулна. Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.1 дэх заалтын дагуу хураалгах зарчмын зөрүүтэй санал нэг. 
Төслийн 4 дүгээр зүйлийн 4.5, 4.6, 4.8, 4.10, 4.13 дахь хэсгийг доор дурдсанаар өөрчлөн найруулах:

“4.5.Гишүүн бүрэн эрхийн хугацаанд эцэг, эх, төрсөн ах, эгч, дүү, гэр бүлийн гишүүн, хамтран амьдрагч, эхнэр /нөхөр/-ийн эцэг, эх, төрсөн ах, эгч, дүүг төрийн байгууллагын ажил, албан тушаалд томилуулах санал болгохыг хориглоно.

4.6.Гишүүн бүрэн эрхийн хугацаанд хуульд зааснаас бусад тохиолдолд иргэн, хуулийн этгээдээс хандив, мөнгөн хөрөнгө, шан харамж гаргахыг зуучлах, санал болгохыг хориглоно.

4.8.Ажил үүргийн дагуу олж авсан мэдээ, мэдээллийг хувийн хэрэгцээнд ашиглахгүй байх, бусдад ашиглуулахыг хориглоно.

4.10.Бүрэн эрхээ хэрэгжүүлэхдээ өөрийн нэр хүнд, эрх мэдлийг ашиглан үнэт цаас, эд хөрөнгө олж авах, давуу эрх эдлэх, бусдад давуу байдал олгох үйл ажиллагаа явуулах, аливаа этгээдэд нөлөөлөхийг хориглоно.

4.13.Хэлэлцэж байгаа асуудал нь ашиг сонирхлын зөрчил үүсэхээр бол гишүүн энэ тухай хуралдаан даргалагчид урьдчилан мэдэгдэж, санал хураалтад оролцохоос сайн дураараа татгалзана.” Санал гаргасан Улсын Их Хурлын гишүүн Д.Тогтохсүрэн, С.Одонтуяа, М.Оюунчимэг, Ш.Раднаасэд, Ж.Сүхбаатар. Санал хураалт явуулъя. 100 хувийн саналаар уг санал дэмжигдлээ. 
Ёс зүй, сахилга хариуцлагын байнгын хорооны эцсийн хэлэлцүүлгийн танилцуулгыг нэгдсэн хуралдаанд Ёс зүй, сахилга хариуцлагын байнгын хорооны дарга миний бие танилцуулна. 
Ёс зүй, сахилга хариуцлагын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье. Хуралдаанд идэвхтэй оролцсон Байнгын хорооны гишүүд болон ажлын хэсэгт баярлалаа. 

